
তাঁহার আবাস দূর পূর্ব্ব বাঙ্গালায়।

শান্তির উদ্দেশে আর গঙ্গা বাস হেতু,

বিরহ কাতর তাঁর জুড়াতে হৃদয়,

নির্জ্জন জাহ্নবী তীরে করেন বসতি

তিনি বার মাস প্রায়। সঙ্গে থাকে তাঁ’র,

দাস-দাসী, বৈদ্য, আর অল্প পরিজন।
 করুণায় পূর্ণ তাঁর রমণী হৃদয়।

দুঃখীর নয়ন জল মুছান আগ্রহে,

অকাতরে অর্থ দান করেন সতত

দরিদ্রের পীড়া আর ক্ষুধা নিবারণে,

লোক-হিতকর কার্য্য তাহার কল্যাণে।

দেব দ্বিজে ভক্তি ধর্ম্মে সুগভীর জ্ঞান।

বয়স চল্লিশ প্রায়, কি সুন্দর দেহ,

মাধুরী মণ্ডিত কিবা অপূর্ব্ব লাবণ্য!

কি এক জ্যোতির ছটা চারি দিকে তাঁ’র।

যৌবন উন্মেষে তিনি হারাইয়া পতি,

ব্রহ্মচারিণীর মত থাকিতেন সদা।

প্রভাত মধ্যাহ্ন আর সায়াহ্নে প্রত্যহ,

গঙ্গা স্নান, ধ্যান, জপ, আর দেবী পূজা,

স্বামী-চিন্তা সদা তাঁর জীবনের ব্রত।
 রাণীমা বসিয়া সেই অলিন্দ ভিতরে,

ধীর স্থির মুগ্ধ নেত্রে চাহি গঙ্গা পানে,

